
Nalunaarasuartaatitigut atassuteqarneq nalunaarasuartaatitigullu 

kiffartuussinerit pillugit Inatsisartut inatsisaata allanngortinneqarnera 

pillugu Inatsisartut inatsisissaattut siunnersuut (Nunap immikkoortuini 

akitigut naligiissaarisoqarnissaanut aamma ajunaalernerni 

isumannaallisaanikkullu sullissiffiusut annertusineqarnissaannut 

akuersissummik pigisaqartumut peqqusinissamut tunngavissaq) 

(Ineqarnermut Attaveqaasersuutinullu Naalakkersuisoq) 

 

Siullermeerneqarnera 

 

Nalunaarasuartaatitigut suliat Naalakkersuisut saqqummiussaat immikkoortunut 

marlunnut immikkoortinneqarsimasut Inuit Ataqatigiit imatut oqaaseqarfingis-

savangut: 

 

Akitigut nalingiissaarisoqanngippat nalingiinnginneq nunatsinni suli 

annertusiartussasoq maluginiarparput taamaammat Inuit Ataqatigiit aningaa-

sanut inatsimmi akuersinitsinni oqaasertap ilanngunnissaa akuerinikuuarput, 

sinerissami akit qaffakkaluttuinnarlutik nalingiinnginnermik pilersitsinissaq Inuit 

Ataqatigiit tunngaviusumik akuersaannginnatsigu, Naalakkersuisullu 

nalingiissaarinissaq pillugu siunnersuutaat tunngaviusumik Inuit Ataqatigiit 

akuerissallutigu. 

 

Nunatta iluani attaveqaasersuutitigut akigititat assut qaffasipput allaat 

taamaattussaannartut isigineqalersimallutik nunani allani akit appaseqaat 

internet-imik atuinermi nunatsinnili ukiorpassuarni qaffasittuaannarlutik 



 

pitsanngorsaatitigullu pittaasumik neqerooruteqartarneq annikippoq. Sineriak 

tamaat isigalugu internet mobil allallu akii qaffakkaluarpata innuttaasunut 

annertuumik malugineqassaaq taamatut oqariarlunga tusass-ip akingititai 

qaffasipput sinneqartoornerillu pisarlutik pittanngoriaatillu annikillutik. 

 

Nalingiinnginnerup annertusiartornera ingerlappat inuiaqatigiit annertuumik 

malugissavaat soorlu uani Nuuk aamma sinerissami akit nalunaarasuartaatitigut 

nikingalluinnalerpata ilungersunassaqaaq taamaaqqunanngeqaarlu taamatullu 

pinngittoortitsiniarluni Naalakkersuisut saqqummiussinerat isumatusaarnertut 

isigivarput Inuit Ataqatigiinniit. 

 

Nunarput isorartuujuvoq aammalu pinngortitap atungarititai 

imaannaanngitsuusaarlutik silangittuaannartuunnginnami kisianni tamanna 

aporfiussanngilaq nalunaarasuartaatititgut pittaasumik sillimanissaq pingaaru-

teqartoq Inuit Ataqatigit isumaqarpugut. 

 

Naggataatigullu aappaattut saqqummiunneqartoq ajunaalernerni 

isumannaallisaanikkullu sullissiffiusut nunami ajunaalernerni 

isumannaallisaanikkullu sullissinerit ilaatilerlugit annertusineqarneri pillugit 

saqqummiunneqartoq taamatuttaaq akuerivarput. 

 

Oqaluuserisarlu manna taamatut isikkoqartillugu aappassaaneerneqarnissaa 

innersuussutivarput siunnersuullu manna Inuit Ataqatigiit taperserlutigu. 


